ABNERI

Sauli, mfalme wa kwanza wa Israeli, alipopanga utawala wake, alimweka ndugu yake wa kuzaliwa na baba yake mdogo, Abneri, awe jemadari mkuu wa majeshi yake (1 Sam 14:50-51). Abneri na Daudi walikutana mara ya kwanza siku ile ambapo Daudi alimshinda Goliathi (1 Sam 17:55-57). Daudi alikuwa afisa mwaminifu wa kijeshi chini ya Abneri (1 Sam 18:5), lakini baadaye Abneri aliongoza majeshi ya Sauli akijaribu kumkamata mkimbizi Daudi asiyekuwa na hatia (1 Sam 26:5, 14-15).

Baada ya kufa kwake Sauli, Abneri alimweka mwanawe Sauli, Ishboshethi, awe mfalme kinyume cha Daudi (2 Sam 2:8). Ingawa Abneri alikuwa kiongozi hodari, askari zake hawakuwa hodari kama wale wa Daudi, nao daima walishindwa kwa muda wa miaka miwili iliyofuata (2 Sam 3:1,6). Wakati huo Ishboshethi alizidi kuwa na wivu juu ya Abneri aliyekuwa na nguvu hasa ya kumsaidia. Ishboshethi alipomlaumu Abneri kuwa eti alitaka kujitwalia kiti cha enzi, yeye Abneri alimwasi Ishboshethi akajiunga na Daudi (2 Sam 3:7-11).

Kisha Abneri alijitahidi kuwashawishi watumishi wa zamani  wa Ishboshethi, ili wao pia wajiunge na Daudi (2 Sam 3:17-21). Lakini aliuawa kwa hila na amiri mkuu wa Daudi, Yoabu, akilipiza kisasi kwa ajili ya ndugu yake aliyeuawa vitani hapo awali (2 Sam 3:24-30; taz. 2:12-23). Pasipo uongozi hodari wa Abneri, ufalme wa Ishboshethi haukuchelewa kuangamia (2 Sam 4:1-5:1).

